
Koeatirin pada itoe hari jang ia moesti berpisah dari satoe kaberoentoengan besar jang tida ada kadoeanja.

Yashodhara: — Dan poetra makota baroesan minta akoe doedoek diam disini aken pikirken itoe soeal jang begitoe roewet. Akoe tida taoe ka mana pikirankoe moesti ditoedjoeken, Sari! Kaloe sabentar ia dateng disini, dan ingin denger bagimana pendapetankoe, akoe tida taoe bagimana moesti mendjawab.

Sari (tersenjoem): — Ah, itoe tida soesah, toeankoe. Bilang sadja; kamatian soedah moestinja, tida perloe dipikirin, sebab ada djadi bagiannja samoea machloek jang hidoep, dari mana tida saorang poen bisa terloepoet. Kapan soedah mati kita-orang toch aken terlahir kembali, dan berkoempoel poelah sama segala apa jang kita tjinta ; kaloe kita bikin karma jang baek dalem penghidoepan sekarang, dalem laen penghidoepan kita nanti alamken poela kasenangan dan kaberoentoengan. Mengapatah moesti disedihken ?

Yashodhara (tepok poendaknja Sari): — Oh, oh, itoe betoel, Sari! Banjak trima kasih boeat kaoe poenja pengoendjoekan. Baeklah, akoe nanti beriken itoe djawaban. Akoe harep dengen ini katerangan, akoe bisa bikin pikirannja mendjadi sedar atas sia-sianja itoe pertjoba'an boeat petjahken soeal begitoe roewet. Tida bergoena aken ia tjapeken hati boeat sedihin nasif jang tida bisa disingkirken oleh manoesia. Tapi toch akoe masih ingin taoe apa katerangannja Tjanna.

Sari (mengoendjoek ka samping): — Disana Tjanna lagi mendatengin, toeankoe.

Tjanna dateng disamboet oleh Sari, kadoeanja saling memberi hormat dengen menjembah dan bóngkokin badan.

